
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

জিন্নতুন্নিসা




 জিন্নতুন্নিসা, নবাব মুর্শিদকুলীর একমাত্র কন্যা। যৎকালে মুর্শিদকুলি খাঁ হায়দারাবাদের দেওয়ানী পদে নিযুক্ত হ’ন, সেই সময়ে তাঁহার কন্যা জিন্নতুন্নিসার[১] সহিত দাক্ষিণাত্যবাসী সুজাখাঁর পরিণয়-ক্রিয়া সম্পাদিত হয়। সুজা খোরাসানাধিবাসী তুর্কজাতীয় ‘আফসার’ বংশ সম্ভূত। তিনি জিন্নতুন্নিসাকে বিবাহ করিয়া নবাব মুর্শিদকুলির পরিবার মধ্যেই বাস করিতে থাকেন। কিছুদিন পরে শ্বশুরের যত্ন ও চেষ্টায় সুজা খাঁ উড়িষ্যার সুবাদার পদে অধিষ্ঠিত হ’ন; কিন্তু অত্যল্পকাল পরে তাঁহার সহিত মুর্শিদকুলির শাসন সম্বন্ধে মতদ্বৈধ হওয়ায়, উভয়ের মধ্যে মনোমালিন্য উপস্থিত হয়। তখন সুজা শ্বশুরের নিকট হইতে চলিয়া গেলেন এবং স্বয়ং শাসন কার্য্য পরিদর্শন করিতে লাগিলেন।

 নানা সদ্ গুণভূষিত সুজা একজন ন্যায়পরায়ণ শাসনকর্ত্তা ছিলেন। কেহ কখনও তাঁহাকে ক্রোধের বশীভূত হইতে দেখে নাই, কিন্তু দুঃখের বিষয় বিলাসিতা ও চরিত্রহীনতা তাঁহার যশঃসূর্যকে স্নান করিয়া দিয়াছিল।


 স্বামীকে সৎপথে আনিবার জন্য পতিব্রতা জিন্নতুন্নিসা প্রাণপণে চেষ্টা করিতে লাগিলেন—যখন বুঝাইয়াও তাঁহাকে পাপপথ হইতে ফিরাইতে পারিলেন না—বিবাদ-বিসম্বাদ যখন অহরহঃ গৃহের শান্তি ভাঙ্গিতে লাগিল, তখন মনোদুঃখে বেগম-সাহেবা স্বীয় পুত্র সরফরাজকে


৫৯





	↑ ইঁহার অপর নাম আজামুন্নিসা বা আজামতুন্নিসা।

